
Lladdwch y pethau drwg
(Llythyr Paul at y Colosiaid_20)

Felly lladdwch y pethau drwg, daearol sydd ynoch chi: anfoesoldeb rhywiol, budreddi, pob chwant, a phob tuedd i wneud drwg a bod yn hunanol – addoli eilun-dduwiau ydy peth felly! 6 Pethau felly sy’n gwneud Duw yn ddig, a bydd yn dod i gosbi pawb sy'n anufudd iddo. 7 Dyna sut roeddech chi’n ymddwyn o’r blaen. 8 Ond bellach rhaid i chi gael gwared â nhw: gwylltio a cholli tymer, bod yn faleisus, hel straeon cas a dweud pethau anweddus. 9 Rhaid i chi stopio dweud celwydd wrth eich gilydd, am eich bod wedi rhoi heibio'r hen fywyd a’i ffyrdd 10 ac wedi gwisgo'r bywyd newydd. (3:5-10a)
Hyd yma mae Paul wedi pwysleisio pwysigrwydd ffydd yn Iesu yn ei lythyr at y Colosiaid. Ond, mae’n rhaid i bob un sydd wedi cael bywyd newydd weithredu i gael gwared â, neu i ‘ladd’, y pethau drwg sy’n perthyn i’w hen natur. 
Mae na rai pechodau (pethau drwg) sy’n fwy amlwg nag eraill e.e anfoesoldeb rhywiol. Ond, mae yna rai pechodau sy’n llawer mwy dirgel ac anodd i bobl eraill eu gweld... ac felly mae’n hawdd meddwl y cawn ni ‘get away’ hefo nhw. Beth am hunanoldeb? 

Casglwch drysorau i chi’ch hunain yn y nefoedd – all gwyfyn a rhwd ddifetha dim byd yno, a does dim lladron yno i ddwyn dim byd. 21 Lle bynnag mae dy drysor di y bydd dy galon di.                      (Mathew 6:21 – geiriau Iesu Grist)

Wyt ti’n ‘greedy’? Wyt i eisiau cadw popeth i ti dy hyn? Wyt ti’n anfodlon rhannu? Wyt ti eisiau mwy a mwy o eiddo ac arian? Be ydy ffocws dy galon di? 
Rhybuddiodd Paul bod y pechodau dirgel, tawel yma yr un mor niweidiol a’r pechodau mwy amlwg,

.......addoli eilun-dduwiau ydy peth felly!
Rhaid i bob Cristion ofalu mai Iesu sy’n ganolbwynt i’w fywyd, ac er mwyn gwneud yn siŵr o hynny, rhaid cael gwared ar yr holl bethau niweidiol sy’n gallu tynnu ein sylw ni oddi wrtho. 
Os nad ydyn ni’n newid y ffordd dyn ni’n bihafio. byddwn ni’n brifo eraill yn ogystal â ni’n hunan. Drwy’r Testament Newydd mae yna bwyslais ar berthyn i un teulu mawr Cristnogol; mae pob un sy’n credu yn Iesu’n blentyn i Dduw.  Ar lefel fwy lleol, unwaith ti wedi dod yn Gristion, dylet ti fod yn perthyn i eglwys leol; rhywle i ti fynd bob wythnos i gymdeithasu ac addoli gyda Cristnogion eraill. Pwy sy’n gyfrifol am wneud yn siŵr bod aelodau’r capel neu’r eglwys yn dystiolaeth dda i Iesu drwy gydweithio a chyd-dynnu’n fodlon gyda’i gilydd?

Cyfrifoldeb pob Cristion ydy ymddwyn mewn ffordd sy’n dod â chlod i Iesu Grist.
Uno pobl gyda’i gilydd mae Ysbryd Glân Duw, a thrwy heddwch a chariad mae hyn yn amlygu ei hun yn real o ddydd i ddydd. Os wyt ti’n fyr dy dymer bydd rhaid i ti ofalu brathu dy dafod  a chyfri i ddeg mil cyn dweud yr un gair, rhag i ti ypsetio pobl eraill. Os wyt ti’n rhywun sy’n hoffi cario clecs, rhaid i ti ddysgu bod yn dawel a dweud dim! Pam? Am mai gweithredoedd negyddol ydy’r pethau yma i gyd....gweithredoedd sy’n perthyn i’r ‘hen fywyd a’i ffyrdd.’
Braint pob Cristion ydy cael ‘bywyd newydd’, i’w fyw yn bositif er mwyn Iesu Grist.

